
IĊ-CHAIRPERSON (Onor. Beppe Fenech Adami): L-għodwa t-tajba lill-Membri kollha ta’ dan il-Kumitat. Din hija l-ewwel laqgħa tal-Public Accounts Committee (PAC) ta’ din il-leġiżlatura. Il-PAC huwa compost, min-naħa tal-Gvern, minn Membri ġodda li qatt ma kienu Membri f’dan il-Kumitat, u min-naħa tal-Oppożizzjoni għandna lill-Onor. Kristy Debono u lill-Onor. Claudio Grech li kienu diġà Membri f’dan il-Kumitat u jiena, għall-ewwel darba Membru f’dan il-Kumtiat u Chairman. 

Xtaqt li f’din l-ewwel laqgħa nippruvaw li, minbarra li we tackle the items li għandna fuq l-aġenda – kif tafu hemm żewġ talbiet min-naħa tal-Gvern u talba min-naħa tal-Oppożizzjoni – nifformulaw modus operandi kif naħsbu li għandu jopera dan il-Kumitat. Nifhem li kulħadd għandu l-impenji tiegħu, hawn numru minna li aħna Membri Parlamentari part-timers u hawn Membri li huma parti mill-eżekuttiv u allura nifhem li kulħadd għandu x-xogħol u l-impenji tiegħu. Għalhekk naħseb li idealment għandna nippruvaw nistabbilixxu mod kif nistgħu naħdmu bħala Kumitat biex, wara kollox, dan il-Kumitat ikun jista’ jilħaq l-għan tiegħu. 

Nifhem li se jkun hemm talbiet biex jiġu diskussi diversi items quddiem dan il-Kumitat u li nixtieq nagħmel f’din l-ewwel laqgħa huwa li forsi nitkellmu u niftiehmu dwar  il-frekwenza li biha għandu jiltaqa’ l-Kumitat, meta għandu jiltaqa’, u l-mod ta’ kif għandu jopera. Jien naħseb li għandna nippruvaw nistabbilixxu r-rittmu b’kemm naħsbu li għandna niltaqgħu – jien għandi l-ideat tiegħi – meta għandna niltaqgħu, u l-mod kif nittrattaw suġġett, kemm għandu jieħu seduti, jekk għandniex niftħu diskussjoni dwar talba u nagħlquha, jew inkella niftħu diversi talbiet għad-diskussjoni u jinstemgħu b’mod parallel. Dan huwa li nixtieq li nagħmlu inijzalment, imbagħad immorru għall-items li għandna fuq l-aġenda. 

Ħaġa oħra li ridt inqajjem qabel ma nibdew hija dwar il-Commonwealth Association of Public Accounts Committees (CAPAC), li hija assoċjazzjoni li tinkorpora fiha rappreżentanza minn public accounts committees ta’ diversi pajjiżi membri tal-Commonwealth. Għal min ma jafx, fil-leġiżlatura l-oħra, iċ-Chairperson ta’ dan il-Kumitat, Tonio Fenech, kien ukoll Chairman tal-Kumitat Eżekuttiv tal-CAPAC.  Il-prassi sal-lum kienet, u hija l-prassi li jaddottaw ukoll il-pajjiżi membri f’din l-assoċjazzjoni, li ċ-chairperson ta’ dan il-Kumitat ikun ir-rappreżentant ta’  Malta fil-CAPAC. Naturalment, Tonio Fenech issa m’għadux Membru Parlamentari u allura hawn din il-vacancy fejn irridu ninnominaw ir-rappreżentant tagħna fuq din l-assoċjazzjoni. Biex inżommu ma’ dak li ġara s’issa, jien umilment qed nitlob lil dan il-Kumitat sabiex japprova li jien, bħala Chairperson tal-PAC, inkun ir-rappreżentant ta’ pajjiżna fil-CAPAC.  Hawn qbil? 

ONOR. SILVIO SCHEMBRI (Segretarju Parlamentari għas-Servizzi Finanzjarji, Ekonomija Diġitali u Innovazzjoni): Min-naħa tagħna hawn qbil. Naturalment, nitolbu li jkun hemm rapportaġġ lil dan il-Kumitat dwar dak li jkun qed jiġri. 

IĊ-CHAIRPERSON: Ovvjament jien ukoll qiegħed on a learning curve fuq x’se nagħmel, però bħala punt ta’ informazzjoni nista’ ngħid li xi ġimagħtejn ilu kien se jiġi rappreżentant mill-Commonwealth Parliamentary Association (CPA) tal-Ingilterra sabiex jiltaqa’ magħna, però fl-aħħar minuta din il-laqgħa tħassret u, safejn naf jien, għad m’hemmx talba biex terġa’ ssir laqgħa simili. Jekk ikun hemm xi laqgħat li jkunu se jsiru Malta jien dejjem ninforma lill-Membri tal-Kumitat u jekk ikun hemm xi ħaġa li se ssir barra mill-pajjiż, li mhijiex frekwenti ħafna, ninformakom ukoll. 

Kif għedtilkom, naħseb li jkun tajjeb li qabel ma mmorru għat-tliet items li għandna fuq l-aġenda, nistabbilixxu l-frekwenza, id-data u l-mod kif għandna noperaw. Jien għandi esperjenza tal-PAC preċedenti għax kont inkun preżenti bħala sostitut f’diversi laqgħat tal-Kumitat. Naħseb li jkun tajjeb, jekk b’mod tentattiv nippruvaw nistabbilixxu ġurnata meta naħsbu li għandna nibdew niltaqgħu, il-frekwenza – jien naħseb li għandna niltaqgħu b’mod frekwenti jekk irridu li dan il-Kumitat jiffunzjona – u l-ħin. Min-naħa tiegħi flessibbli anke biex niltaqgħu barra mill-ħin normali tal-Parlament.  L-esperjenza tiegħi tal-laqgħat tal-Kumitat fil-leġiżlatura l-oħra kienet li filwaqt li tajjeb li jkun hemm laqgħat waqt il-ħin tal-Parlament, ir-realtà hija li l-Parlament huwa arena volatili ħafna u tispiċċa li filli jkollok laqgħa tal-kumitat iffissata u filli jkun hemm stqarrija tal-prim ministru jew  ta’ xi ministru, jew inkella tinqala’ xi ħaġa urġenti, u l-laqgħa jkollha titħassar. Għalhekk jien naħseb, anke fl-ispirtu tal-family friendly measures li qed tipproponi s-Segretarju Parlamentari Farrugia Portelli, li nistgħu nesploraw ukoll il-possibilità li jkollna sessjonijiet barra mill-ħin tal-Parlament, filgħodu, jew wara nofsinhar. 

L-Onor. Schembri. 

ONOR. SILVIO SCHEMBRI: Sur President, min-naħa tagħna u min-naħa tiegħi personali nista’ ngħid li għal min qiegħed fl-Eżekuttiv ma naħsibx li tkun problema, anzi pjuttost huwa aħjar, imma naħseb li jkun tajjeb li nisimgħu l-opinjoni ta’ min mhuwiex fl-Eżekuttiv li għalihom jista’ jkun ftit aktar diffiċli. 

ONOR. ROBERT ABELA:  Min-naħa tiegħi, kull miżura u kull arranġament li jżidu l-effiċjenza ta’ dan il-Kumitat, aħna propensi li nilqgħuhom.  M’hemmx dubju li dan huwa Kumitat li jservi funzjoni importanti ħafna u allura naħseb li jrid jingħata ċerta prijorità, anke forsi fuq dmirijiet oħrajn, u allura naqbel ma’ dak li għedt inti, Sur President, li għandna nikkonsidraw ħinijiet li bihom il-ħidma ta’ dan il-Kumitat tista’ timxi aħjar. Hemm każijiet li huma delikati li jridu jiġu skrutinizzati u naħseb li l-Kumitat jimmerita l-importanza u l-ħin kollu li jixraqlu. 

IĊ-CHAIRPERSON:  L-Onor. Grech.

ONOR. CLAUDIO GRECH: Mill-esperjenza tas-sessjonijiet preċedenti jien naħseb li aktar ma l-ħin ikun predictable  aktar kulħadd ikun jista’ jippjana fuq l-iskeda tiegħu; naħseb li l-agħar perjodu li kellna kien meta daqqa kien isir f’ġurnata u daqqa kien isir f’ġurnata oħra. Naħseb li l-frekwenza għandha tkun ta’ darba fil-ġimgħa, u s-sessjoni tibda ftit qabel il-ħin tal-mistoqsijiet parlamentari, biex inkunu nistgħu  niggwadanjaw dik is-siegħa, siegħa u nofs. Però, kif qal tajjeb l-Onor. Schembri, aħna ma niffurmawx parti mill-Eżekuttiv, jiġifieri aktar hija n-naħa tal-Gvern li trid tara ħin fiss meta nistgħu nagħmlu l-laqgħa, imma ċertament naħseb li l-frekwenza  ta’ darba fil-ġimgħa hija adegwata. 

ONOR. SILVIO SCHEMBRI: L-unika issue hija li aħna nkunu rridu nirrispondu l-mistoqsijiet parlamentari bejn is-6:00 p.m. u s-6:30 p.m. 

IĊ-CHAIRPERSON: Naħseb li jista’ jsir hu li l-laqgħa tibda fl-4:30 p.m. u tibqa’ sejra sas-6:00 p.m. meta nissospendu għal nofs siegħa, imbagħad tkompli, jew ma tkomplix, skont il-bżonn. Biex inkun għedt kollox, ma nafx x’inhuma l-pjanijiet tal-bdil fil-ħinijiet tal-Parlament, fis-sens li ma nafx jekk din hijiex xi ħaġa immedjata. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Per prinċipju naqbel li mmorru għall-ħin li jkun qabel is-seduta parlamentari; naħseb li l-4:30 p.m. ikun ħin ideali. Ovvjament, kemm jien kif ukoll l-Onor. Silvio Schembri jkollna bżonn inwieġbu mistoqsijiet parlamentari tal-Prim Ministru u allura f’dak is-sens huwa importanti li fis-6:00 p.m. nkunu fil-Plenarja. 

IĊ-CHAIRPERSON: Naħseb li fil-ħin tal-mistoqsijiet parlamentari l-Kumitat għandu jissospendi – anke għalina l-Membri tal-Oppożizzjoni huwa importanti li dak il-ħin inkunu preżenti fil-Plenarja – imbagħad ikompli wara jew le skont il-bżonn ta’ dakinhar. 

ONOR. JULIA FARRUGIA PORTELLI:  Bħala ġurnata, it-Tlieta tajjeb għalikom? 

IĊ-CHAIRPERSON: Għalija tajjeb.  Onor. Debono, nhar ta’ Tlieta fl-4:30 p.m. tajjeb għalik? 

ONRO. KRISTY DEBONO: Iva, tajjeb. 

IĊ-CHAIRPERSON: Mela miftehmin. L-unika ħaġa hija li fl-ewwel tlett ijiem tal-ġimgħa d-dieħla se nkun imsiefer, jiġifieri nipproponi li l-ewwel laqgħa ssir bħal għada ġimagħtejn, imbagħad nimxu minn hemm. Tifhmu wkoll li hemm il-fakultà li jekk xi ħadd ma jkunx jista’ jattendi għal xi laqgħa jista’ jattendi Membru ieħor minfloku. Jien nissuġġerixxi li jekk ikun hemm laqgħat fejn il-preżenza tagħkom ma tkunx essenzjali u fejn il-Kumitat ikun jista’ jmexxi mingħajr l-preżenza tagħkom, allura titolbu li jkun nominat sostitut sabiex almenu s-seduta ma tintilifx. 

Ngħaddu għall-korrispondenza.


KORRISPONDENZA

IĊ-CHAIRPERSON: Kif diġà ġejtu nfurmati – għax intbagħtitilkom kopja – fit-18 ta’ Awwissu rċevejt email mingħand l-Onor. Godfrey Farrugia u mingħand l-Onor. Marlene Farrugia li tgħid hekk:

“Nixtiequk li tressaq għal-laqgħa tal-Kumitat li jmiss dan l-item fuq l-aġenda:

SmartCity Malta: Zamma mal-kundizzjonijiet tal-kuntratt illi bih għaddiet l-art tal-poplu u tibdil ieħor fil-Pjan Lokali li ffavorixxa valur mizjud.
 
Napprezzaw li dan l-item  jitressaq b'urġenza minħabba li l-art qed tinbiegħ mingħajr titolu.
 
Nirringrazzjawk bil-quddiem.”.
 
 
Jien naħseb li minħabba l-fatt li kwalunkwe tibdil li jsir fil-kuntratt ta’ SmartCity irid bilfors jiġi quddiem il-Parlament u minħabba l-fatt ukoll li l-Kumitat diġà għandu żewġ items quddiemu għad-diskussjoni, ma naħsibx li dan għandu jkun item li jittella’ b’mod immedjat fuq l-aġenda tal-Kumitat. Naturalment jista’ jiġi l-mument li jitla’ bħala item, però bħala fatt naħseb li huwa paċifiku jekk ngħid li l-kuntratt ta’ SmartCity huwa kuntratt li kwalunkwe tibdil li jsir fih irid l-approvazzjoni tal-Parlament, u kwalunkwe vot biex isir tibdil f’dak il-kuntratt irid jittieħed wara li ssir diskussjoni fil-Parlament.  Għaldaqstant jien nimmaġina li jekk il-Gvern se jagħmel xi tibdil f’dan il-kuntratt se jiġi bih l-ewwel quddiem il-Parlament. 

Nistgħu issa ngħaddu għall-ewwel item li għandna fuq l-aġenda.


IT-TALBA LI SARET MILL-MEMBRI TAN-NAĦA TAL-GVERN GĦAL DISKUSSJONI DWAR IR-RAPPORT TAL-AWDITUR INTITOLAT “AN INVESTIGATION OF PROPERTY TRANSFERS BETWEEN 2006 AND 2013: THE EXPROPRIATION OF THE PROPERTY AT FEKRUNA BAY, ST. PAUL’S BAY”

IĊ-CHAIRPERSON:  Infakkar li kien hemm żewġ rapporti tal-Awditur li ġew ippreżentati f’Lulju li għadda u qed nifhem li n-naħa tal-Gvern qed titlob li dawn ir-rapporti jiġu diskussi minn dan il-Kumitat. Jien kont se nistaqsi lin-naħa tal-Gvern jekk huwiex possibbli li dawn iż-żewġ rapporti jiġu trattati flimkien. 

ONOR. ROBERT ABELA: Le, Mr Chairman, nippreferu li jiġu trattati separatament għax għalkemm hemm l-istess individwu konċernat min-naħa tal-Amministrazzjoni preċedenti, il-każijiet huma distinti minn xulxin u għalhekk ikun aħjar li wieħed jittrattahom separatament. 

IĊ-CHAIRPERSON: Minbarra ż-żewġ talbiet min-naħa tal-Gvern hemm it-talba tan-naħa tal-Oppożizzjoni dwar il-Wasteserv. Jien kont se nipproponi li nippruvaw noħolqu forma ta’ alternanza billi l-ewwel nibdew b’talba min-naħa tal-Gvern u idealment naraw kemm naħsbu li għandna bżonn seduti għal dan l-item biex nibdewh u nispiċċawh... 

ONOR. ROBERT ABELA: Mr Chairman, bħala suġġeriment viċin għal dak li qed tgħid inti imma b’modifika żgħira, aħna xtaqna li l-ewwel jiġi investigat l-każ ta’ Spinola Road, San Ġiljan, imbagħad ngħaddu għall-każ tal-Fekruna Bay, u eventwalment wieħed jikkonsidra t-talba tal-Oppożizzjoni. Bħala andament naħseb li wieħed għandu jibda każ u jagħlqu u ma noqogħdux nalternaw ġimgħa wara ġimgħa minn każ għal ieħor. 

IĊ-CHAIRPERSON: Naħseb li dwar l-andament hemm qbil. Li kont se nissuġġerixxi, Onor. Abela, huwa li ladarba tridu tieħdu ż-żewġ rapporti b’mod separat, for the sake of fairness għandu l-ewwel  jiġi diskuss rapport kif qed jintalab li jsir min-naħa tal-Gvern u nagħlqu d-diskussjoni dwaru,  imbagħad ikun hemm diskussjoni dwar it-talba li saret min-naħa tal-Oppożizzjoni u nagħlquha wkoll, u wara ssir id-diskussjoni dwar ir-rapport l-ieħor. 

ONOR. ROBERT ABELA: Meta qed tgħid nagħlqu d-diskussjoni, jiġifieri fir-rigward ta’ dik il-laqgħa ta’ dakinhar? 

IĊ-CHAIRPERSON: Il-parir tiegħi hu li jkun hemm bidu u tmiem; ngħidu li għandna bżonn “tant” seduti għal “dan” ir-rapport, niftħu d-diskussjoni dwaru u nagħlquha. Jekk se naħdmu b’sessjonijiet li jibdew fl-4:30 p.m. u jibqgħu sejrin sad-9:00 p.m. b’waqfa ta’ nofs siegħa, allura  jekk nagħmlu ħames laqgħat ikollha 20 siegħa ta’ eżaminazzjoni. Jien ma nafx kemm-il 20 siegħa ta’ eżaminazzjoni nistgħu nagħmlu fuq kwalunkwe rapport fid-dinja! 

L-Awditur Ġenerali xtaq jagħmel intervent.

IS-SUR CHARLES DEGUARA (Awditur Ġenerali): Peress li hemm xhieda li huma komuni għaż-żewġ rapporti, ma nafx jekk tikkunsidrawx li ġġibuhom darba. 

ONOR. ROBERT ABELA: Le, naħseb li aħjar jiġu separatament għaż-żewġ rapporti, anke biex ix-xhud ikun ippreparat sew fuq il-każ speċifiku. Iż-żewġ każijiet huma ta’ ċerta portata u rridu niftakru li x-xhieda jkunu qegħdin taħt ġurament.

ONOR. JULIA FARRUGIA PORTELLI: Jien naqbel li l-ewwel għandna nittrattaw il-każ ta’ Spinola biex b’hekk ix-xhieda jiġu ppreparati għal kull każ separatament, imbagħad immorru għall-każ tal-Wasteserv, u wara mmorru għall-każ ta’ Fekruna Bay.

IĊ-CHAIRPERSON: Jekk hemm qbil dwar dan allura nistgħu nistabbilixxu li l-ewwel laqgħa li se ssir bħal għada ġimgħatejn tkun iddedikata għar-rapport dwar Spinola. Naħseb li idealment illum nindikaw kemm naħsbu li għandna xhieda u b’liema xhieda nistgħu nibdew biex naturalment inkunu nistgħu nsejħulhom.  In-naħa tal-Gvern hija f’pożizzjoni li tindikalna kemm taħseb li għandha xhieda, u kemm taħseb li għandha bżonn laqgħat għal dan ir-rapport?

ONOR. ROBERT ABELA: L-idea kienet li l-ewwel xhud ikun l-Awditur Ġenerali nnifsu, imbagħad wieħed jirregola l-andament minn hemmhekk. Qed nifhem li se tkun depożizzjoni ftit fit-tul li però sejra tispjega l-fatti tal-każ kif irriżultaw lin-National Audit Office (NAO). Wieħed imbagħad irid jara jekk min-naħa tal-Oppożizzjoni ikunx hemm ċerti fatti li qed naqblu dwarhom u jekk ikunux lesti li jeżentaw konferma tal-istess. Naħseb li hemm ċerti punti li nimmaġina li għandu jkun hemm qbil dwarhom rigward kif seħħew il-fatti. Hemm ukoll sentenza tal-qorti li ma tantx hemm x’wieħed jgħid dwarha; tikkonferma dak li joħroġ minnha. 

IĊ-CHAIRPERSON: Mela qegħdin naqblu li se nħarrku lill-Awditur Ġenerali sabiex jiġi jixhed hawnhekk fl-4:30 p.m. bħal għada ġimgħatejn. 

IS-SUR CHARLES DEGUARA: Il-punt dwar li l-NAO jiġi mħarrek diġà qam f’investigazzjonijiet preċedenti u konna għedna li ma nemmnux li dan l-Uffiċċju għandu jiġi taħt investigazzjoni.

ONOR. ROBERT ABELA: Mr Chairman, irrid inserraħ moħħ l-Awditur Ġenerali li l-NAO mhux qed jiġi skrutinizzat; għalija l-importanti hu li jkun hawnhekk biex jagħti x-xhieda tiegħu.

IĊ-CHAIRPERSON: Jien ma naħsibx li l-iskop ta’ dan il-Kumitat għandu jkun biex nirrepetu dak li diġà hemm fir-rapport. L-iskop ta’ dan il-Kumitat għandu jkun biex isir skrutinju u further verifications ta’ dak li hemm.  Nifhem li wieħed jagħmel mistoqsijiet fuq ir-rapport, però r-rapport ilu fid-dominju pubbliku għal diversi xhur u għalkemm we can ask for clarifications, ma naħsibx li għandna noqogħdu nirrepetu eżattament dak li hemm fir-rapport. Li rridu niddeċiedu hu jekk irridux li tinħareġ taħrika uffiċjali lill-Awditur Ġenerali jew inkella insejħulux bħas-soltu.

IS-SUR CHARLES DEGUARA: It-tieni alternattiva hija aħjar.

IĊ-CHAIRPERSON: Cioè?

IS-SUR CHARLES DEGUARA: Huwa d-dover tagħna li nagħtu xhieda lil dan il-Kumitat.

ONOR. ROBERT ABELA: Jien nixtieq nippuntwalizza li hawnhekk m’aħniex qed niskrutinizzaw ir-rapport tal-Awditur Ġenerali, imma qegħdin niskrutinizzaw każ partikolari. Ir-rapport tal-Awditur Ġenerali huwa parti u huwa prova f’dak l-iskrutinju, imma m’aħniex qegħdin niskrutinizzaw ir-rapport innifsu. Din mhijiex kwestjoni li wieħed jirrepeti, imma hija kwestjoni li l-Awditur irid jispjega kif wasal għall-konklużjonijiet li wasal għalihom fir-rapport tiegħu, imbagħad il-Kumitat irid iqis dawk il-konklużjonijiet flimkien mal-bqija tar-riżultanzi l-oħra li jkollna quddiem dan il-Kumitat. Jien persważ li l-Onor. Jason Azzopardi se jipprova jirribatti dawk il-konklużjonijiet għax huma skjaċċanti fil-konfront tiegħu, u allura wieħed irid jifhem li dak ir-rapport se jkun prova, fost diversi provi oħrajn, li jridu jitressqu quddiem dan il-Kumitat. 

IĊ-CHAIRPERSON:  Dwar x’se jagħmel l-Onor. Jason Azzopardi ma nistax inwieġeb jien.

ONOR. ROBERT ABELA: Jekk jaqbel mar-rapport nistgħu kważi kważi nieqfu hawnhekk u ngħidu li m’għandniex xi nżidu!

IĊ-CHAIRPERSON: Mela l-Kumitat qed jaqbel li niltaqgħu bħal għada ġimgħatejn u jiġi msejjaħ sabiex jixhed l-Awditur Ġenerali.

ONOR. ROBERT ABELA: Qabel nikkonkludu, peress li issa qbilna li se nibdew l-ewwel billi niskrutinizzaw il-każ ta’ Spinola, xtaqna nagħtu overview qasira tal-każ u r-raġunijiet li wassluna għat-talba li ressaqna quddiem dan il-Kumitat, li d-dettalji tiegħu jridu joħorġu mix-xhieda li jiġu prodotti, fosthom tal-istess Awditur.

Il-fatti kif jirriżultaw lilna u kif joħorġu wkoll mir-rapport tal-Awditur imorru lura għall-1998. Fl-1998 kumpanija bl-isem ta’ 82 Limited kienet akkwistat, jew huwa allegat li akwistat, emfitewsi ta’ post f’San Ġiljan, 83 Spinola Road, u minn dan il-kuntratt kien joħroġ li kienet akkwistat ċens għal 47 sena li kien fadal minn konċessjoni ta’ 150 sena. Dan il-post kien tal-Gvern. Bejn l-1998 u l-2002, din il-kumpanija ma talbet ebda rikonoxximent, għal raġuni li s’issa għadu ma rriżultax x’kienet, però fl-2002 marret għand l-Uffiċċju Konġunt jew id-Dipartiment tal-Artijiet u ngħatat rikonoxximent. Ir-rikonoxximent fit-titolu ngħata billi ġie aċċettat ħlas tal-laudemium. Jirriżulta wkoll li ma saru ebda riċerki biex jiġi vverifikat jekk attwalment kellhiex titolu, imma sempliċement ġiet rikonoxxuta fit-titolu fis-sena 2002. Fl-2003, bħal donnu d-Dipartiment stembaħ u rrealizza li kien irrikonoxxa lil din il-kumpanija f’titolu li attwalment ma kellhiex għax l-emfitewsi li suppost kien għad fadal 47 sena minnha mis-sena 1998 ‘l quddiem, kienet saħansittra ntemmet fis-sena 1996.  Jiġifieri fl-1998, mhux talli m’akkwistawx 47 sena, talli akkwistaw ix-xejn għax din l-emfitewsi kienet intemmet fl-1996. Dik hija l-ewwel prova li rridu nressqu, u hija l-ewwel raġuni u l-ewwel spjegazzjoni li dan il-Kumitat bilfors irid jidħol fiha. Dan kien dwar il-fond 83 Spinola Road, San Ġiljan fejn il-kumpanija li ġiet rikonoxxuta min-naħa tal-Gvern fit-titolu kienet se tiżviluppah bħala parti minn żvilupp adjaċenti li kellha għalih.

It-tieni parti li trid tiġi ndagata hija l-kwestjoni tal-foreshore. Jirriżulta li l-kumpanija ma llimitatx ruħha li tidħol f’post li ma kellha ebda titolu dwaru, imma saħansittra żviluppat fuq il-foreshore, liema foreshore m’hemmx dubju li kien tal-Gvern. Il-Gvern, jiġifieri l-Amministrazzjoni ta’ dak iż-żmien, ma ċċaqlaqx minkejja li kien hemm żvilupp li estenda għal fuq il-foreshore tiegħu, qamet pressjoni pubblika li bdiet tistaqsi kif kien hemm żvilupp fuq propjetà li kienet tal-Gvern, u dan ġiegħel lill-Gvern biex eventwalment jaġixxi. Fil-fatt il-Gvern aġixxa b’kawża u fl-eventwali sentenza li tat il-Qorti fl-2009, ġie kkonfermat li din il-kumpanija, li oriġinarjament kien jisimha EG u li mbagħad sar jisimha 82, ma kellha ebda titolu u ġie ordnat l-iżgumbrament tagħha minn fuq il-foreshore f’San Ġiljan. Hemmhekk wieħed kien jistenna li l-Gvern se jesegwixxi s-sentenza u jitlob l-iżgumbrament u d-demolizzjoni tal-istrutturi li laħqu nbnew u li l-qorti ordnat li jitneħħew, imma għal xi raġuni, li wkoll trid tiġi skrutinizzata minn dan il-Kumitat, minflok ma l-Gvern esegwixxa s-sentenza, għamel xi ħaġa li sal-lum għadha misteru għalija, u baqgħet misteru wkoll għall-NAO; ħa d-deċiżjoni li jagħmel assimilazzjoni taż-żewġ siti, jiġifieri s-sit 83 u l-foreshore, għaqqadhom flimkien, għamilhom fi pjanta u ħarġet sejħa għal offerti fuq dik il-propjetà li kienet okkupata minn EG Limited. Ir-raġunijiet għalfejn sar dan naħseb li huma evidenti u trid titressaq ukoll prova dwarhom. Kien ovvju min se jitfa’ t-tender għaliha; fil-fatt kien hemm kumpanija waħda biss li tefgħet l-offerta tagħha u ġara li min għal numru ta’ snin abbuża u okkupa art tal-Gvern bla titolu u mingħajr ħlas, spiċċa kien l-unika persuna li tefgħet l-offerta, għax kienet l-unika kumpanija li kellha interess, u daħlet u ħadet dak it-tender. Minn hemmhekk tkompli tikkomplika ruħha l-istorja.  It-tender għal din il-propjetà joħroġ bil-prezz ta’ €950,000 filwaqt li l-NAO jagħmel l-istimi tiegħu u jsib li dik il-propjetà kellha valur ta’ €2.4 miljun, jiġifieri m’aħniex qegħdin nitkellmu fuq diskrepanzi żgħar. L-istimi li għamel l-NAO – li huwa uffiċċju mwaqqaf permezz tal-Kostituzzjoni – jgħidu li dik l-art għandha valur ta’ €2.4 miljun. Però, mhux hekk biss. Kieku l-Gvern għalaq fuq €950,000 forsi d-daqqa kienet tkun kontenuta għall-Gvern u għall-poplu Malta, imma ma ġarax hekk, għax jirriżulta li EG Limited tefgħet l-offerta għall-prezz miżeru ta’ €192,000. Il-Gvern allura kien f’sitwazzjoni ta’ saħħa fejn għandu sentenza favurih li qed tiddikjara li EG Limited għandha żvilupp mingħajr ebda titolu, u l-Qorti ordnat li jittreġġa lura dak l-iżvilupp u jitneħħa. Mela allura l-loġika kienet tgħid li l-Gvern kellu jesegwixxi s-sentenza. 

Fuq il-post 83 Spinola Road, il-kumpanija wkoll ma kellha ebda titolu, għax kellha t-titolu ta’ ċens li kien skadut, però minflok ma l-Gvern għamel dak li kien ovvju li kellu jsir, fit-termini tal-governanza tajba, lanqas biss insista fuq li t-tender jingħata bil-prezz ta’ €950,000 però poġġa mal-mejda u ddeċieda li jnaqqas il-prezz. Forsi hawnhekk ikun hawn min jistaqsi kif minn €950,000, dwar post li jiswa’ €2.4 miljun il-Gvern dakinhar għaddilu minn moħħu li jinnegozja mill-ġdid il-prezz.  Jien din ma nifhimhiex, imma hekk ġara u jirriżulta li minn €950,000 il-Gvern aċċetta li jikkonkludi l-bejgħ bil-prezz ta’ €525,000. Dawn kollha huma affarijiet li kieku ma jirriżultawx mir-rapport tal-NAO, wieħed isibha ftit diffiċli biex jemminhom. Niġu issa għall-intervent politiku li kellna f’dan il-każ, liema intervent joħroġ b’mod mill-iktar ċar mir-rapport tal-istess NAO. 

Mela minn €2.4 miljun li kellu jdaħħal il-Gvern minn din il-propjetà s’issa naraw li l-Gvern daħħal €525,000. Fil-verità lanqas hekk ma ġara, għax meta wieħed ikompli jara r-rapport tal-NAO u d-dokumenti l-oħra li jikkonċernaw dan il-każ, isib li minn dik it-tranżazzjoni kollha u b’sentenza favurih, il-Gvern spiċċa daħħal biss €35. U m’iniex qiegħed niċċajta; il-Gvern minn dan kollu daħħal €35 għax b’deċiżjoni ministerjali u b’deċiżjoni tad-dipartiment wara laqgħa mal-Ministru kkonċernat ta’ dak iż-żmien, l-Onor. Jason Azzopardi, ittieħdet deċiżjoni stramba li l-propjetà, kontra l-parir dipartimentali li kellu l-politiku, miflok tneħħiet b’ċens perpetwu, tneħħiet b’bejgħ. Il-konsegwenza kienet li l-flus minn dik il-propjetà, minflok ma’ marru fil-karus tal-Gvern, marru fil-karus tal-Kurja. Fil-verità, sal-lum lanqas għadhom inġabru kollha l-€525,000, minbarra l-fatt li minflok ma dawn marru għand il-Gvern, kif kellhom imorru, marru għand il-Kurja, u l-Gvern ħa biss is-somma redikola ta’ €35. Din id-deċiżjoni li l-propjetà titlaq b’bejgħ u mhux b’ċens perpetwu saret wara pressjoni tal-kumpanija li ovvjament kellha l-interessi tagħha.  Dak li jikkonċerna lilna bħala PAC huwa li din id-deċiżjoni strateġika u kritika f’din is-sitwazzjoni kollha, kif jirriżulta mir-rapport tal-NAO, ittieħdet immedjatament wara laqgħa li fiha kien preżenti l-Onor. Jason Azzopardi. L-NAO joħroġ bil-konklużjoni li d-deċiżjoni tal-Onor. Jason Azzopardi, dak iż-żmien Ministru responsabbli, hija injudicious, jiġifieri deċiżjoni meħuda with very poor judgement. Jien ngħid li minimament hija deċiżjoni meħuda with very poor judgement – wieħed jifhem il-mansjoni tal-NAO u t-terminoloġija li jrid juża – għax għalija hija deċiżjoni skandaluża kif minn propjetà li tiswa’ €2.4 miljun, l-ewwel taċċetta li tittratta ma’ min kien abbuża fuq dik il-propjetà – dak huwa l-ewwel punt li żgur li wieħed qatt ma kellu jmur fih, jiġifieri li tirrinunzja d-drittijiet li għandek f’sentenza u toħloq pakkett ta’ arranġament biex takkomoda lil min kien abbuża -... Ma ninsewx li din hija propjetà pubblika. Minn €2.4 miljun noħorġu tender ta’ €950,000, min kellu interess tefa’ offerta ta’ €192,000, u mbagħad erġajna poġġejna miegħu mal-mejda tan-negozjati, ħloqna bord ta’ arbitraġġ ta’ tliet periti, meta l-ftehim tat-tender kien jgħid li kull arbitraġġ kellu jkun regolat miċ-Ċentru Malti tal-Arbitraġġ.  Minflok ma sar hekk, inħoloq kumitat bi ftehim fejn għal darb’oħra kien involut l-Onor. Jason Azzopardi.  U ngħid “għal darb’oħra” għax dan mhuwiex l-uniku każ li fih jidher l-Onor. Jason Azzopardi.  Quddiem dan il-Kumitat għandna żewġ każijiet li fihom huwa konċernat l-Onor. Azzopardi, isegwu każijiet oħrajn, bħall-każ tal-Löwenbräu  u diversi każijiet ta’ encroachment lejlet l-elezzjoni fosthom każ ta’ garaxx mogħti lill-persuni partikolari. Dan huwa każ fejn il-poplu Malti sofra preġudizzju ta’ €2.4 miljun. L-Istat Malti, minn €2.4 miljun ħa €35 ta’ propjetà li hija tiegħu. Allura hemm diversi provi li jridu jitressqu quddiem dan il-Kumitat. Dawn huma l-fatti kif jirriżultaw mir-rapport tal-NAO, la żidt u lanqas naqqast imma kont leali lejn il-fatti kif jirriżultaw. Naħseb li quddiem dan il-Kumitat hemm min irid iwieġeb għal dawn il-fatti kollha. Nirringrazzjak.

IĊ-CHAIRPERSON: Nirringrazzjak. 

Qabel ma nagħlqu xtaqt li nistaqsi hekk hawnx il-qbil tal-Kumitat biex għal-laqgħat kollha li jkollna nistiednu lil rappreżentant mill-OPM u rappreżentant mill-Ministeru għall-Finanzi, kif kien isir fil-leġiżlatura preċedenti.  Jidher li hawn qbil. 

Il-Kumitat huwa aġġornat għal nhar it-Tlieta, 10 ta’ Ottubru 2017 fl-4:30 p.m.

Fil-10:50 a.m. il-Kumitat aġġorna.

